
TIJORAT BANKLARIDA DEPOZIT 
BAZASI SAMARADORLIGINING 
IQTISODIY MOHIYATI
Marpatov Shavkat Mavlonxonovich
Toshkent davlat iqtisodiyot universiteti 
mustaqil tadqiqotchi

Annotatsiya. Mazkur maqolada tijorat banklari depozit bazasi samaradorligining iqtisodiy mohiyati, uning 
bank faoliyati barqarorligini ta’minlashdagi o‘rni va ahamiyati yoritilgan. Depozit bazasining tarkibi, barqarorligi, 
qiymati, muddati va diversifikatsiya darajasi bank resurs salohiyatiga ta’sir ko‘rsatuvchi asosiy omillar sifatida 
tadqiq etilgan. Shuningdek, depozit mablag‘larini jalb qilish va ulardan samarali foydalanish orqali bankning 
kreditlash imkoniyatlarini kengaytirish, likvidlilik darajasini mustahkamlash, foiz xarajatlarini optimallashtirish 
hamda moliyaviy natijalarni yaxshilash masalalari tahlil qilingan.

Kalit so‘zlar: tijorat banki, depozit bazasi, bank resurslari, depozit siyosati, depozit operatsiyalari, resurs 
samaradorligi, barqaror depozitlar, bank likvidliligi, kredit-depozit nisbati, foiz xarajatlari, moliyaviy barqarorlik, 
resurslar diversifikatsiyasi.

Abstract. This article examines the economic essence of the efficiency of the deposit base of commercial 
banks, as well as its role and significance in ensuring the stability of banking activities. The structure, stability, 
cost, maturity, and level of diversification of the deposit base are studied as the main factors affecting the 
resource potential of banks. The article also analyzes issues related to expanding banks’ lending capacity, 
strengthening liquidity, optimizing interest expenses, and improving financial performance through the attraction 
and efficient use of deposit funds.

Keywords: commercial bank, deposit base, bank resources, deposit policy, deposit operations, resource 
efficiency, stable deposits, bank liquidity, loan-to-deposit ratio, interest expenses, financial stability, resource 
diversification.

Аннотация. В данной статье раскрываются экономическая сущность эффективности депозитной 
базы коммерческих банков, а также её роль и значение в обеспечении устойчивости банковской 
деятельности. Структура, стабильность, стоимость, сроки и уровень диверсификации депозитной базы 
исследованы в качестве основных факторов, влияющих на ресурсный потенциал банка. Кроме того, 
проанализированы вопросы расширения кредитных возможностей банка, укрепления его ликвидности, 
оптимизации процентных расходов и улучшения финансовых результатов за счёт привлечения и 
эффективного использования депозитных средств.

Ключевые слова: коммерческий банк, депозитная база, банковские ресурсы, депозитная политика, 
депозитные операции, эффективность ресурсов, стабильные депозиты, ликвидность банка, соотношение 
кредитов и депозитов, процентные расходы, финансовая устойчивость, диверсификация ресурсов.

K I R I S H
Tijorat banklari faoliyatining barqarorligi va samaradorligi, avvalo, ularning yetarli, ishonchli hamda maqbul 

qiymatga ega moliyaviy resurslar bilan ta’minlanganligiga bog‘liq. Bank resurslari tarkibida mijozlardan jalb 
qilinadigan depozit mablag‘lari muhim o‘rin egallaydi. Depozitlar tijorat banklarining kreditlash, investitsiya 
operatsiyalarini amalga oshirish, hisob-kitob xizmatlarini ko‘rsatish va boshqa daromad keltiruvchi aktiv 
operatsiyalarini moliyalashtirishning asosiy manbalaridan biri hisoblanadi. Shu sababli bank depozit bazasining 
hajmi bilan bir qatorda, uning tarkibi, barqarorligi, qiymati va muddatlari mutanosibligini ta’minlash dolzarb ilmiy-
amaliy masala sifatida namoyon bo‘ladi.

Depozit bazasi tijorat bankining jismoniy va yuridik shaxslar, davlat tashkilotlari hamda boshqa mijozlardan 
jalb qilgan talab qilib olinguncha saqlanadigan, jamg‘arma va muddatli depozitlari yig‘indisini ifodalaydi. Mazkur 
mablag‘lar bankning jalb qilingan resurslari tarkibiga kirib, aktiv operatsiyalar hajmi va yo‘nalishlarini belgilashda 
muhim ahamiyat kasb etadi. Depozit bazasi qanchalik barqaror va diversifikatsiyalashgan bo‘lsa, bankning 

uzoq muddatli kreditlar ajratish, likvidlilikni saqlash va bozor xatarlariga bardosh berish imkoniyatlari shunchalik 
yuqori bo‘ladi.

Depozit bazasining samaradorligi faqat jalb qilingan mablag‘lar miqdori bilan belgilanmaydi. Samaradorlik 
depozit resurslarini minimal xarajatlar evaziga jalb qilish, ularni daromad keltiruvchi aktivlarga oqilona 
joylashtirish, depozitlarning muddatlari bilan aktiv operatsiyalar muddatlari o‘rtasidagi muvofiqlikni ta’minlash 
hamda mijozlar mablag‘larining bankdan keskin chiqib ketish xavfini kamaytirishni ham qamrab oladi. Shu 
nuqtayi nazardan, depozit bazasi samaradorligi bankning resurslarni shakllantirish va ulardan foydalanish 
jarayonida erishilgan iqtisodiy natijalarning amalga oshirilgan xarajatlarga nisbati sifatida tavsiflanadi.

Bank depozit bazasining yetarli darajada barqaror bo‘lmasligi likvidlilik muammolarini yuzaga keltirishi, 
kreditlash hajmini cheklashi, qimmat banklararo resurslarga bo‘lgan ehtiyojni oshirishi va bankning foiz xarajatlari 
ko‘payishiga olib kelishi mumkin. Aksincha, uzoq muddatli va barqaror depozitlar ulushining ortishi bankning 
resurs salohiyatini mustahkamlaydi, aktiv va passivlar muddatlari o‘rtasidagi nomuvofiqlikni kamaytiradi hamda 
bankning moliyaviy barqarorligini oshiradi. Bunda depozitlarning bir nechta yirik mijozlarda to‘planib qolishiga 
yo‘l qo‘ymaslik, mijozlar tarkibini kengaytirish va depozit mahsulotlarini diversifikatsiya qilish muhim ahamiyatga 
ega.

Zamonaviy bank xizmatlari bozorida depozit resurslari uchun raqobatning kuchayishi tijorat banklaridan 
samarali depozit siyosatini ishlab chiqishni talab etmoqda. Aholi va xo‘jalik yurituvchi subyektlarning bo‘sh pul 
mablag‘larini bank aylanmasiga jalb qilishda foiz stavkalari bilan bir qatorda, bankning ishonchliligi, xizmatlar 
sifati, mobil va internet-banking imkoniyatlari, depozitlarni boshqarish qulayligi hamda mijozlar mablag‘larining 
himoyalanganligi muhim omil bo‘lib xizmat qiladi. Shu bois banklar mijozlarning ehtiyojlariga mos, daromadlilik 
va likvidlilik jihatidan jozibador depozit mahsulotlarini taklif etishi zarur.

Tijorat banklari depozit bazasi samaradorligini baholashda depozitlarning jami majburiyatlar va aktivlardagi 
ulushi, muddatli depozitlar salmog‘i, depozitlarning o‘rtacha qiymati, kreditlarning depozitlarga nisbati, jalb 
qilingan mablag‘larning aylanuvchanligi, foiz xarajatlari darajasi hamda depozitlardan foydalanish rentabelligi 
kabi ko‘rsatkichlar muhim hisoblanadi. Mazkur ko‘rsatkichlarning tizimli tahlili bank resurs siyosatidagi 
kamchiliklarni aniqlash, depozit portfelining maqbul tarkibini shakllantirish va moliyaviy natijalarni yaxshilash 
imkonini beradi.

Mazkur mavzuni tadqiq etishdan asosiy maqsad tijorat banklarida depozit bazasi samaradorligining 
iqtisodiy mohiyatini ochib berish, uni tavsiflovchi asosiy ko‘rsatkichlarni tizimlashtirish hamda depozit resurslarini 
shakllantirish va ulardan foydalanish samaradorligini oshirish bo‘yicha ilmiy-amaliy takliflarni ishlab chiqishdan 
iborat.

M A V Z U G A  O I D  A D A B I Y O T L A R  S H A R H I
Tijorat banklarida depozit bazasi samaradorligini tadqiq etishda depozitlarning hajmi bilan bir qatorda, 

ularning barqarorligi, qiymati, tarkibi, muddati va bank faoliyati natijalariga ta’sirini o‘rganish muhim hisoblanadi. 
So‘nggi yillarda xorijiy olimlar tomonidan depozitlarni jalb qilish omillari, depozit resurslarining bank qiymatiga 
ta’siri, institutsional muhit, makroiqtisodiy barqarorlik hamda depozitlar tarkibidan kelib chiqadigan risklar keng 
tadqiq etilgan.

Y.A. Ünvan va I.N. Yakubu 2020-yilda Gana tijorat banklari misolida bankka xos omillarning depozitlar 
hajmiga ta’sirini tadqiq etgan. Olimlar tadqiqot natijalariga ko‘ra, bankning rentabelligi, hajmi va likvidlilik 
darajasi depozitlar hajmini belgilovchi muhim omillar hisoblanadi. Inflyatsiya bilan ifodalangan makroiqtisodiy 
beqarorlik esa depozitlar hajmiga salbiy ta’sir ko‘rsatadi. Shu bilan birga, kapital yetarliligi darajasining oshishi 
barcha holatlarda ham depozitlar hajmining ko‘payishiga olib kelmasligi aniqlangan. Olimlar banklarning 
depozit mablag‘larini jalb qilish imkoniyatlarini kengaytirishda bank hajmi, moliyaviy natijalari va likvidliligini 
yaxshilashga qaratilgan siyosat muhimligini ta’kidlaydi. Mazkur tadqiqotda depozit bazasining shakllanishiga 
ta’sir qiluvchi ichki va tashqi omillar to‘g‘ri tizimlashtirilgan. Biroq depozit bazasi samaradorligini faqat depozitlar 
hajmining o‘sishi orqali baholash yetarli emas. Depozitlarning o‘rtacha qiymati, muddatli depozitlar ulushi, 
mijozlar bo‘yicha konsentratsiyasi va jalb qilingan mablag‘larning daromad keltiruvchi aktivlarga joylashtirilish 
darajasi ham hisobga olinishi lozim.

P. Bolton, Y. Li, N. Wang va J. Yang 2020-yilda e’lon qilingan va 2021-yilda qayta ko‘rib chiqilgan 
tadqiqotida depozitlarning bank iqtisodiy qiymatini shakllantirishdagi rolini dinamik nazariya asosida yoritgan. 
Olimlar depozitlarni bank uchun nisbatan arzon moliyalashtirish va leveraj manbai sifatida baholaydi. Biroq 
depozitlarning keskin ko‘payishi barcha vaziyatlarda ham bank qiymatining oshishiga olib kelmaydi. Chunki bank 
depozit mablag‘larining kirib kelishi va chiqib ketishini to‘liq nazorat qila olmaydi. Agar bankda ehtimoliy depozit 
oqimlarini qoplash uchun yetarli kapital mavjud bo‘lmasa, depozitlarning haddan tashqari ko‘payishi qo‘shimcha 
likvidlilik va moliyaviy risklarni yuzaga keltirishi mumkin. Mazkur yondashuv depozit bazasi samaradorligining 

iqtisodiy mohiyatini chuqurroq ochib beradi. Tijorat bankining maqsadi depozitlarni imkon qadar ko‘p jalb qilish 
emas, balki bank kapitali, likvid aktivlari va kreditlash imkoniyatlariga mos bo‘lgan optimal depozit bazasini 
shakllantirishdan iborat bo‘lishi kerak. Demak, depozit bazasi samaradorligi jalb qilingan mablag‘larning hajmi 
emas, balki ularning bank qiymati va moliyaviy natijalariga qo‘shgan hissasi bilan baholanishi zarur.

D.L.M.N.K. Ariyasena 2021-yilda Shri-Lanka tijorat banklari misolida depozitlar o‘sishining qisqa va uzoq 
muddatli omillarini tadqiq qilgan. Tadqiqot natijalariga ko‘ra, bank tizimining barqarorligi, banklar faoliyatining 
unumdorligi, kapital taklifi, iqtisodiy o‘sish va inflyatsiya depozitlarning uzoq muddatli o‘sishiga ta’sir ko‘rsatadi. 
Qisqa muddatda esa bank filiallari tarmog‘ining kengayishi va iqtisodiyotdagi pul massasining ko‘payishi 
depozitlarni jalb qilishda muhim ahamiyat kasb etadi. Olim depozitlar o‘sishini bankka xos ko‘rsatkichlar va 
makroiqtisodiy omillar o‘zaro ta’sirining natijasi sifatida baholaydi.

Thi Anh Nhu Nguyen 2022-yilda Yevropaning o‘tish iqtisodiyotiga ega mamlakatlarida institutsional sifatning 
bank depozitlari o‘sishiga ta’sirini o‘rgangan. Tadqiqotda qonun ustuvorligi bank depozitlari o‘sishi bilan ijobiy 
bog‘liqligi aniqlangan. Shuningdek, iqtisodiyotdagi keng pul massasi va real iqtisodiy o‘sish depozitlarning 
ko‘payishiga sezilarli ta’sir ko‘rsatgan. Biroq bank faoliyati samaradorligi va filiallar tarmog‘ining kengayishi 
ayrim o‘tish iqtisodiyotlarida depozitlar o‘sishiga sezilarli ta’sir ko‘rsatmagan. Olimning fikricha, institutsional 
muhitning yaxshilanishi bank moliyalashtirish manbalarining barqarorligini mustahkamlaydi.

Pietro Grandi va Marianne Guille 2023-yilda bank depozitlarining tarkibi, foiz stavkalarining qat’iyligi va 
kreditlash faoliyati o‘rtasidagi bog‘liqlikni Fransiya banklari misolida tadqiq etgan. Olimlar depozitlarga yuqori 
darajada tayanadigan banklar manfiy foiz stavkalari sharoitida boshqa banklarga nisbatan kreditlash hajmini 
ko‘proq oshirganini aniqlagan. Mazkur ta’sir, ayniqsa, foiz stavkasi pul-kredit siyosatidagi o‘zgarishlarga sekin 
moslashadigan qisqa muddatli va aholi depozitlari ulushi yuqori bo‘lgan banklarda kuchli namoyon bo‘lgan. 
Bunday banklar daromadlilikni saqlab qolish maqsadida kichik korxonalar, korporativ qarzlar va nisbatan yuqori 
riskli aktivlarga ko‘proq mablag‘ yo‘naltirgan.

T A D Q I Q O T  M E T O D O L O G I YA S I
Mazkur tadqiqotni amalga oshirish jarayonida ilmiy bilishning umumiy va maxsus usullaridan kompleks 

foydalanildi. Xususan, tijorat banklarida depozit bazasi samaradorligining iqtisodiy mohiyatini yoritishda tahlil va 
sintez, qiyosiy taqqoslash, tizimli yondashuv, ilmiy abstraksiyalash, induktiv va deduktiv tahlil hamda mantiqiy 
umumlashtirish usullaridan foydalanildi.

Tadqiqotning nazariy asosini tijorat banklari depozit bazasini shakllantirish va boshqarishga oid mahalliy 
hamda xorijiy olimlarning ilmiy ishlari, xalqaro ilmiy jurnallarda e’lon qilingan maqolalar va iqtisodiy adabiyotlar 
tashkil etdi. Adabiyotlarni o‘rganish jarayonida depozit bazasi samaradorligini belgilovchi asosiy omillar, 
ularning bank faoliyati barqarorligiga ta’siri hamda depozit siyosatini takomillashtirish bo‘yicha mavjud ilmiy 
yondashuvlar qiyosiy tahlil qilindi.

Qiyosiy taqqoslash usuli yordamida turli mualliflarning depozit bazasi samaradorligiga oid ilmiy qarashlari 
o‘zaro solishtirildi, ularning umumiy va farqli jihatlari aniqlandi hamda mazkur yondashuvlar asosida mualliflik 
qarashlari shakllantirildi. Tizimli yondashuv orqali depozit bazasi samaradorligi bankning likvidliligi, daromadliligi, 
resurs salohiyati va moliyaviy barqarorligi bilan uzviy bog‘liq bo‘lgan yagona tizim sifatida baholandi.

Shuningdek, mantiqiy umumlashtirish usuli asosida depozit bazasi samaradorligini baholashda 
qo‘llaniladigan asosiy ko‘rsatkichlar tizimlashtirildi hamda ularni takomillashtirish yuzasidan ilmiy-amaliy takliflar 
ishlab chiqildi. Tadqiqot natijalarini shakllantirishda iqtisodiy tahlil usullaridan foydalanilib, depozit resurslarining 
tarkibi, barqarorligi, qiymati, muddatlari va diversifikatsiya darajasining bank faoliyati samaradorligiga ta’siri 
ilmiy jihatdan asoslab berildi.

T A H L I L  V A  N A T I J A L A R
Bizning fikrimizcha, tijorat banki depozit bazasining samaradorligi — bank tomonidan maqbul xarajatlar 

asosida jalb qilingan, yetarli darajada barqaror va diversifikatsiyalashgan depozit mablag‘laridan likvidlilik, 
daromadlilik hamda risk o‘rtasidagi muvozanatni ta’minlagan holda foydalanish natijasidir. Depozit bazasining 
samaradorligini baholashda depozitlarning o‘sish sur’ati, o‘rtacha qiymati, muddatli depozitlar ulushi, depozitlar 
konsentratsiyasi, kredit-depozit nisbati, foiz xarajatlari, depozitlarning barqarorlik koeffitsiyenti va ular hisobidan 
olingan daromad ko‘rsatkichlaridan kompleks foydalanish maqsadga muvofiq.

Tijorat banklarida depozit bazasi samaradorligini oshirish, birinchi navbatda, mijozlarning moliyaviy 
imkoniyatlari, pul oqimlari, faoliyat sohasi va mablag‘larni joylashtirish muddatiga mos depozit mahsulotlarini 
shakllantirishni talab etadi. Bank tomonidan barcha mijozlarga bir xil shartdagi depozit mahsulotlarini taklif etish 
depozit resurslarining yetarli darajada o‘smasligi, mablag‘larning qisqa muddatlarda bankdan chiqib ketishi 

hamda depozitlar bo‘yicha foiz xarajatlarining ortishiga olib kelishi mumkin. Shu sababli mijozlar segmentiga 
yo‘naltirilgan depozit mahsulotlarini diversifikatsiya qilish depozit bazasining hajmi va barqarorligini ta’minlovchi 
muhim yo‘nalish hisoblanadi.

Yuridik shaxslarning faoliyati davomida ish haqi, soliq, yetkazib beruvchilar bilan hisob-kitoblar, investitsiya 
xarajatlari va boshqa operatsiyalar uchun doimiy pul oqimlari shakllanadi. Ushbu mablag‘larning ma’lum qismi 
talab qilib olinguncha, jamg‘arma va muddatli depozit hisobvaraqlarida saqlanishi bank uchun takrorlanuvchi 
resurs bazasini vujudga keltiradi. Ayniqsa, yuridik shaxslarning tarmoq, hudud, faoliyat turi va biznes ko‘lami 
bo‘yicha diversifikatsiya qilinishi bir yoki bir nechta yirik mijozga qaramlikni kamaytiradi hamda depozitlarning 
keskin chiqib ketish xavfini cheklaydi.

Yuridik shaxslar depozitlarining jami depozitlar tarkibidagi ulushini kamida 60 foiz darajasida saqlash taklifi 
bankning korporativ mijozlar bilan hisob-kitob, inkassatsiya, ekvayring, ish haqi loyihalari, valyuta operatsiyalari 
va kredit xizmatlari o‘rtasidagi o‘zaro bog‘liqlik bilan asoslanadi. Korporativ mijoz bankning bir nechta xizmatidan 
bir vaqtda foydalanganda uning mablag‘larini boshqa bankka o‘tkazish bilan bog‘liq tranzaksion xarajatlari 
oshadi. Natijada bunday depozitlarning bankda saqlanish muddati uzayib, resurslarning qayta joylashtirilish 
darajasi ortadi.

Mazkur ko‘rsatkich quyidagi formula orqali aniqlanadi:
YuShD ulushi = Yuridik shaxslar depozitlari / Jami depozitlar × 100.
Ushbu ulushning 60 foizdan kam bo‘lmasligi bank depozit bazasining asosiy qismini real sektor korxonalari 

va tadbirkorlik subyektlarining mablag‘lari hisobidan shakllantirish imkonini beradi. Bu esa kreditlash 
operatsiyalarini moliyalashtirish, depozit resurslarining aylanuvchanligini oshirish va bankning foiz marjasini 
barqarorlashtirishga xizmat qiladi. Shu bilan birga, 60 foizlik daraja depozit bazasining qolgan qismini jismoniy 
shaxslar, davlat tashkilotlari va boshqa mijozlar mablag‘lari hisobidan shakllantirish imkoniyatini saqlab qoladi. 
Natijada depozit bazasida bir tomonlama tarkibiy qaramlik yuzaga kelishining oldi olinadi.

Taklifni amaliyotga joriy etishda yuridik shaxslarni yirik korxonalar, kichik biznes subyektlari, eksportyorlar, 
xizmat ko‘rsatish korxonalari, budjet tashkilotlari va mavsumiy faoliyat yurituvchi subyektlar kabi segmentlarga 
ajratish maqsadga muvofiq. Har bir segment uchun quyidagi depozit mahsulotlari ishlab chiqilishi mumkin:

● yirik korxonalar uchun individual foiz stavkali va qisman yechib olish imkoniyatiga ega muddatli depozitlar; 
● kichik biznes subyektlari uchun minimal qoldiq saqlangan holda mablag‘larni erkin boshqarish imkonini 

beruvchi depozitlar; 
● eksportyor korxonalar uchun milliy va xorijiy valyutadagi ko‘p valyutali depozitlar; 
● mavsumiy faoliyat yurituvchi korxonalar uchun moslashuvchan muddatli depozitlar; 
● korporativ guruhlar uchun markazlashtirilgan mablag‘larni boshqarish va depozitga avtomatik yo‘naltirish 

xizmatlari; 
● doimiy hisob-kitob aylanmasiga ega mijozlar uchun depozit va hisob-kitob xizmatlarini birlashtiruvchi 

kompleks paketlar. 
Yuridik shaxslar depozitlarining 60 foizlik ulushi depozitlar sifatini nazorat qiluvchi qo‘shimcha 

ko‘rsatkichlar bilan birgalikda baholanishi zarur. Jumladan, yirik omonatchilar konsentratsiyasi, depozitlarning 
o‘rtacha saqlanish muddati, muddatli depozitlarning ulushi, depozitlarni uzaytirish koeffitsiyenti, jalb qilingan 
resurslarning o‘rtacha qiymati hamda depozitlarning kreditlarga nisbati muntazam nazorat qilinishi kerak. Aks 
holda, depozitlarning katta qismi bir nechta yirik korxona mablag‘laridan shakllansa, 60 foizlik ko‘rsatkichga 
erishilganiga qaramay, depozit bazasining barqarorligi pasayishi mumkin.

Shuning uchun taklifning samaradorligini baholashda quyidagi shartlar bajarilishi lozim:
● bir yirik mijozning depozitlari jami yuridik shaxslar depozitlarining haddan tashqari katta qismini tashkil 

etmasligi; 
● yuridik shaxslar depozitlari iqtisodiyot tarmoqlari va hududlar bo‘yicha diversifikatsiya qilinishi; 
● muddatli va barqaror qoldiqqa ega depozitlarning ulushi oshirilishi; 
● depozitlarning o‘rtacha qiymati bank aktivlarining daromadlilik darajasidan kelib chiqib boshqarilishi; 
● mijozlarning bankdagi depozitlarini qayta joylashtirish koeffitsiyenti oshirib borilishi. 
Masalan, bankning jami depozitlari 10 trillion so‘mni tashkil etsa, yuridik shaxslar depozitlarining kamida 6 

trillion so‘m miqdorida shakllantirilishi maqsadli ko‘rsatkich hisoblanadi. Agar amaldagi yuridik shaxslar depozitlari 
5,2 trillion so‘m yoki jami depozitlarning 52 foizini tashkil etsa, 60 foizlik darajaga erishish uchun qo‘shimcha 
0,8 trillion so‘mlik korporativ depozit resurslarini jalb qilish talab etiladi. Ushbu qo‘shimcha mablag‘larni faqat 
foiz stavkasini oshirish orqali emas, balki mijozlarning pul oqimlariga mos depozit mahsulotlari, masofaviy 
boshqaruv, avtomatik depozitlash, kompleks xizmat paketlari va individual tariflar orqali jalb qilish bankning foiz 
xarajatlari oshib ketishining oldini oladi.

Taklifning iqtisodiy samaradorligi quyidagi natijalarda namoyon bo‘ladi:
● depozit bazasining hajmi va barqaror qoldig‘i oshadi; 
● depozit resurslarining qayta joylashtirish darajasi ko‘tariladi; 

● kreditlash operatsiyalarini moliyalashtirish imkoniyati kengayadi; 
● depozitlarning o‘rtacha qiymatini boshqarish imkoniyati yaxshilanadi; 
● korporativ mijozlarning bank xizmatlaridan kompleks foydalanishi ortadi; 
● foizli va foizsiz daromadlar hajmi ko‘payadi; 
● depozitlar bo‘yicha konsentratsiya va likvidlik xavflarini boshqarish imkoniyati oshadi. 
Shunday qilib, mijozlar segmentiga yo‘naltirilgan depozit mahsulotlarini diversifikatsiya qilish orqali yuridik 

shaxslar depozitlarining jami depozitlar tarkibidagi ulushini kamida 60 foiz darajasida saqlash tijorat bankining 
depozit bazasini kengaytirish, resurslarning barqarorligini ta’minlash va korporativ mijozlar bilan uzoq muddatli 
munosabatlarni rivojlantirish imkonini beradi. Biroq mazkur ko‘rsatkich depozitlar konsentratsiyasi, muddati, 
qiymati va barqaror qoldig‘i bilan birgalikda boshqarilgandagina bank faoliyati samaradorligiga ijobiy ta’sir 
ko‘rsatadi(1-rasm).

1-rasm. Tijorat banklarida depozit bazasi samaradorligining iqtisodiy mohiyati bo‘yicha tasniflanishi

1-rasmda tijorat banklarida depozit bazasi samaradorligining iqtisodiy mohiyati turli mezonlar asosida 
tasniflangan. Xususan, mazmuniy mohiyatiga ko‘ra depozit bazasi samaradorligi iqtisodiy, moliyaviy, operatsion 
va ijtimoiy samaradorlik ko‘rinishlarida namoyon bo‘ladi. Bu holat depozit bazasi nafaqat bankning moliyaviy 
natijalariga, balki uning operatsion barqarorligi, xizmat ko‘rsatish sifati hamda jamiyatdagi ishonch darajasiga 
ham ta’sir ko‘rsatishini anglatadi. Baholash yo‘nalishiga ko‘ra esa samaradorlikni absolyut, nisbiy, dinamik va 
integral ko‘rsatkichlar orqali aniqlash mumkin bo‘lib, bu depozit bazasining holatini har tomonlama baholash 
imkonini beradi.

Shuningdek, depozit bazasi samaradorligiga ta’sir etuvchi omillar ichki va tashqi, bevosita va bilvosita 
omillarga ajratilgan bo‘lib, bu bank faoliyatida depozit siyosatini shakllantirishda kompleks yondashuv zarurligini 
ko‘rsatadi. Vujudga kelish manbasiga ko‘ra depozit bazasi jismoniy shaxslar, yuridik shaxslar hamda moliyaviy 
institutlar depozitlari hisobidan shakllanishi qayd etilgan. Natijadorlik darajasiga ko‘ra esa depozit bazasi 
samaradorligi yuqori, o‘rta, past va samarasiz holatlarda baholanishi mumkin. Umuman olganda, mazkur 
tasnif tijorat banklarida depozit bazasi samaradorligini chuqur tahlil qilish, uni boshqarish mexanizmlarini 
takomillashtirish hamda barqaror resurs bazasini shakllantirishda muhim nazariy asos bo‘lib xizmat qiladi.

X U L O S A  V A  T A K L I F L A R
Olib borilgan tadqiqot natijalari tijorat banklari depozit bazasi bank faoliyatining moliyaviy barqarorligi, 

likvidliligi va daromadliligini ta’minlovchi asosiy resurs manbalaridan biri ekanligini ko‘rsatdi. Depozit mablag‘lari 
banklarning kreditlash, investitsiya va boshqa daromad keltiruvchi aktiv operatsiyalarini moliyalashtirish 
imkoniyatini belgilaydi. Shu sababli depozit bazasining samaradorligini faqat jalb qilingan mablag‘larning 
umumiy hajmi bilan emas, balki ularning qiymati, muddati, barqarorligi, tarkibi va diversifikatsiya darajasi bilan 
kompleks baholash zarur.

Tahlillar shuni ko‘rsatadiki, depozit bazasi yetarlicha barqaror bo‘lmagan sharoitda bank likvidlilik 
muammolariga duch kelishi, kreditlash hajmi qisqarishi, qimmat banklararo resurslarga ehtiyoj ortishi va foiz 
xarajatlari ko‘payishi mumkin. Aksincha, uzoq muddatli va barqaror depozitlar ulushining ortishi aktivlar hamda 
majburiyatlar muddatlari o‘rtasidagi nomuvofiqlikni kamaytirib, bankning bozor xatarlariga bardoshliligini 
oshiradi. Bunda depozitlarning ayrim yirik mijozlar qo‘lida haddan tashqari to‘planib qolishiga yo‘l qo‘ymaslik, 
omonatchilar tarkibini kengaytirish va depozit mahsulotlarini diversifikatsiya qilish muhim hisoblanadi.

O‘rganilgan ilmiy qarashlar depozit bazasining shakllanishi bankning rentabelligi, likvidliligi, hajmi, kapitali, 
iqtisodiy o‘sish, inflyatsiya va institutsional muhit kabi ichki hamda tashqi omillarga bog‘liqligini tasdiqlaydi. 
Shu bilan birga, depozitlarning keskin ko‘payishi har doim ham bank faoliyati samaradorligining oshishini 
anglatmaydi. Jalb qilingan resurslar bank kapitali, likvid aktivlari va kreditlash salohiyatiga mos ravishda 
boshqarilmasa, qo‘shimcha likvidlilik, foiz va kredit risklari yuzaga kelishi mumkin. Demak, tijorat bankining 
asosiy vazifasi depozitlarni imkon qadar ko‘p jalb qilish emas, balki maqbul qiymatga ega, barqaror va optimal 
tarkibdagi depozit bazasini shakllantirishdan iborat.

